
ᐅᓐᓄᓴᒃᑯᑦ. ᐅᐱᑉᐳᖓ ᐅᕙᓃᑦᑐᓐᓇᕐᓂᓐᓄᑦ ᐃᖃᓗᖕᓂ ᐅᓪᓗᒥ ᐅᖃᐅᓯᖃᕐᓂᕐᒧᑦ ᑮᓇᐅᔭᓂᒃ 
ᖃᐅᔨᓴᖅᑎᒻᒪᕇᑦ ᑲᓇᑕᒥ ᐅᓂᒃᑳᓕᐊᖓᓂ ᐃᑲᔪᖅᓱᐃᓂᕐᒧᑦ ᖁᑦᑎᒃᑐᒥ ᐃᓕᓐᓂᐊᕐᕕᖕᓂ 
ᐃᓕᓐᓂᐊᖅᑎᓄᑦ ᐊᒻᒪ ᐃᓐᓇᕐᓄᑦ ᐃᓕᑦᑎᔨᐅᔪᓄᑦ ᓄᓇᕗᒻᒥ. ᐅᓂᒃᑳᓕᐊᖅ ᓴᖅᑭᑎᑕᐅᓚᐅᖅᐳᖅ 
ᒪᓕᒐᓕᐅᖅᑎᒃᑯᖏᓐᓄᑦ ᓄᓇᕗᒻᒥ ᑕᒪᑐᒪᓂ ᐅᓐᓄᓴᐅᔪᒥ. 

ᐅᕙᓂ ᑮᓇᐅᔭᓂᒃ ᖃᐅᔨᓴᖅᑕᐅᓂᖓᓄᑦ, ᖃᐅᔨᔪᒪᓚᐅᖅᐳᒍᑦ ᖃᓄᑎᒋ ᐱᓕᕆᑦᑎᐊᕐᓂᖏᓐᓂ 
ᐃᓕᓐᓂᐊᕐᓂᓕᕆᔨᒃᑯᑦ, ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ, ᐊᒻᒪᓗ ᐃᓚᒌᓄᑦ ᐱᔨᑦᑎᕋᖅᑎᒃᑯᓐᓄᑦ 
ᐃᑲᔪᖅᓱᐃᓂᖏᓐᓂ ᖁᑦᑎᒃᑐᒥ ᐃᓕᓐᓂᐊᕐᕕᖕᓂ ᐃᓕᓐᓂᐊᖅᑎᐅᔪᓄᑦ ᓅᓐᓂᖏᓐᓂ ᐃᓕᓐᓂᐊᕐᕕᖕᒥ 
ᖁᑦᑎᖕᓂᖅᓴᒧᑦ−ᐃᓕᓐᓂᐊᕐᕕᓄᑦ ᐃᓕᓐᓂᐊᕐᓂᐅᔪᒧᑦ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ.  

ᖃᐅᔨᔪᒪᓚᐅᕆᕗᒍᑦ ᑭᓱᓂᒃ ᐃᓐᓇᕐᓂ ᐃᓕᑦᑎᔨᐅᔪᑦ ᐊᑐᐃᓐᓇᖃᕐᓂᐅᔪᓂ ᐱᓕᕆᐊᖑᔪᓄᑦ 
ᐱᔪᓐᓇᖅᑎᑦᑎᓇᔭᖅᑐᓂ ᖁᕝᕙᕆᐊᖅᑎᑦᑎᓂᕐᒧᑦ ᐃᓕᒃᑯᐊᒥ ᐃᓕᓐᓂᐊᕐᓂᖏᓐᓄᑦ ᐊᒻᒪ ᑎᑎᕋᕈᓐᓇᕐᓂᕐᒧᑦ 
ᐅᖃᓕᒫᕈᓐᓇᕐᓂᕐᒧᓪᓗ ᐊᔪᙱᓐᓂᖓᓐᓂ, ᐱᓗᑎᒃ ᖁᑦᑎᒃᑐᒥ ᐃᓕᓐᓂᐊᕐᕕᖕᒥ ᐃᓱᓕᑦᑎᓂᖓᓂ, ᐊᒻᒪ 
ᐃᓯᕈᓐᓇᖅᓯᓂᕐᒧᑦ ᖁᑦᑎᖕᓂᖅᓴᒧᑦ−ᐃᓕᓐᓂᐊᕐᕕᓄᑦ ᐃᓕᓐᓂᐊᕐᓂᕐᒧᑦ ᐱᓕᕆᐊᖑᔪᓄᑦ.  

ᐃᓕᓐᓂᐊᕐᓂᖅ ᐱᒻᒪᕆᐅᕗᖅ ᖃᓄᐃᙱᑦᑎᐊᕐᓂᐅᔪᒧᑦ ᐃᓄᑐᐃᓐᓇᕐᓄᑦ ᐊᒻᒪ ᓄᓇᕗᒻᒥ ᑕᒪᒃᑭᐅᒪᔪᓄᑦ. 
ᐃᓕᓐᓂᐊᕐᓂᖅ ᐊᒻᒪ ᐱᓕᒻᒪᒃᓴᐃᓂᖅ ᐸᕐᓇᐃᓲᖑᔪᓂ ᓱᕈᓯᕐᓂ, ᒪᒃᑯᒃᑐᓂ, ᐊᒻᒪ ᐃᓐᓇᕐᓂ ᐃᓕᑦᑎᔨᐅᔪᓂ 
ᐱᐅᔪᓂ ᐃᑲᔪᖅᓱᐃᓂᖃᕈᓐᓇᕐᓂᕐᒧᑦ ᐃᓅᖃᑎᒌᖑᔪᓄᑦ ᐊᒻᒪᓗ ᐃᓯᕐᓂᕐᒧᑦ ᐊᑑᑎᖃᑦᑎᖃᖅᑐᒥ 
ᐃᖅᑲᓇᐃᔮᖃᕐᓂᕐᒥᑦ ᓯᕗᓪᓕᐅᔾᔭᐅᖃᑕᐅᕗᑦ ᓄᓇᕗᒻᒥ ᒐᕙᒪᒃᑯᓐᓄᑦ.  

ᑕᒪᐃᑎᒍᑦ, ᖃᔅᓯᒐᓚᖕᓂ ᐃᓚᑰᓂᐅᔪᓂᑦ ᐊᒻᒪ ᐊᒡᕕᐊᕈᑕᐅᔪᓂ ᐃᓕᓐᓂᐊᕐᓂᕐᒧᑦ ᐱᓕᕆᔾᔪᓯᖓᓐᓂ 
ᐊᔪᕐᓇᖅᑎᑦᑎᔪᒥ ᖁᑦᑎᒃᑐᒥ ᐃᓕᓐᓂᐊᕐᕕᖕᓂ ᐃᓕᓐᓂᐊᖅᑎᓄᑦ ᐊᒻᒪ ᐃᓐᓇᕐᓄᑦ ᐃᓕᑦᑎᔨᐅᔪᓄᑦ 
ᐱᓕᕆᑦᑎᐊᕈᓐᓇᕐᓂᕐᒧᑦ ᐃᓕᓐᓂᐊᕐᓂᒃᑯᑦ ᐊᒻᒪ ᓅᓐᓂᕐᒧᑦ ᖁᑦᑎᖕᓂᖅᓴᒧᑦ−ᐃᓕᓐᓂᐊᕐᕕᓄᑦ 
ᐃᓕᓐᓂᐊᕐᓂᕐᒧᑦ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ.  

ᐊᒥᓱᓂ ᖁᑦᑎᒃᑐᒥ ᐃᓕᓐᓂᐊᕐᕕᖕᓂ ᐃᓕᓐᓂᐊᖅᑏᑦ ᓵᙵᓂᖃᖅᐳᑦ ᐊᒃᓱᕈᕐᓇᕐᓂᐅᔪᓂ ᐱᔭᕇᖅᓯᓂᕐᒧᑦ 
ᖁᑦᑎᒃᑐᒥ ᐃᓕᓐᓂᐊᕐᕕᖕᒥ. ᓇᓂᓯᓚᐅᖅᐳᒍᑦ ᐊᔪᕆᖅᓱᐃᓂᖅ ᐊᒻᒪ ᐃᖅᑲᓇᐃᔮᕆᔭᐅᔪᒪᔪᓄᑦ 
ᐸᕐᓇᐃᓂᕐᒧᑦ ᐊᑐᐃᓐᓇᐅᑎᑕᐅᒐᔪᓚᐅᙱᓚᑦ ᐃᓕᓐᓂᐊᖅᑎᓄᑦ. ᓲᕐᓗ, ᒪᕐᕈᑐᐊᓂᑦ 7−ᖑᔪᓂ ᖁᑦᑎᒃᑐᒥ 
ᐃᓕᓐᓂᐊᕐᕕᖕᓂ ᕿᒥᕐᕈᓚᐅᖅᑕᑦᑎᓐᓂ ᐃᓕᓴᐃᔨᓂᑦ ᑎᓕᐅᕆᓯᒪᓚᐅᖅᐳᑦ ᐃᑲᔪᕐᓂᕐᒧᑦ ᐃᓕᓐᓂᐊᖅᑎᓂᑦ 
ᐊᐅᓚᑦᑎᓂᖏᓐᓂ ᐊᒃᓱᕈᕐᓇᕐᓂᐅᔪᒥ ᐊᖅᑯᑎᖓᓂ ᖁᑦᑎᖕᓂᖅᓴᒧᑦ−ᐃᓕᓐᓂᐊᕐᕕᓄᑦ ᐃᓕᓐᓂᐊᕐᓂᕐᒧᑦ 



ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. ᐃᓕᓐᓂᐊᖅᑏᑦ ᐊᑐᐃᓐᓇᖃᖅᑎᑕᐅᓚᐅᖅᐳᑦ ᐱᓕᕆᓪᓗᑎᒃ ᐃᓕᑦᑎᓂᕐᒧᑦ 
ᐱᓕᕆᓕᒪᓂᐅᔪᒥ, ᑭᓯᐊᓂ ᖃᔅᓯᐊᕐᔪᐃᑦ ᐃᖅᑲᓇᐃᔭᓚᐅᑲᖕᓂᕐᒥ ᐃᓕᓯᒪᓂᖃᓚᐅᖅᐳᑦ ᐃᑲᔪᕋᔭᖅᑐᒥ 
ᐱᕈᖅᓴᐃᓂᖏᓐᓄᑦ ᑖᒃᑯᓂᖓ ᐃᓕᑦᑎᓂᐅᔪᓂ ᐱᓕᕆᓕᒪᓂᕐᓄᑦ. ᓇᓂᓯᓚᐅᕆᕗᒍᑦ ᓄᓇᕗᒻᒥ 
ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ ᑭᒡᓕᖃᖅᑐᒥ ᐃᓴᒃᓯᒪᓂᖃᓚᐅᖅᐳᑦ ᐅᖃᐅᔾᔨᓂᕐᒧᑦ ᖁᑦᑎᒃᑐᒥ 
ᐃᓕᓐᓂᐊᕐᕕᖕᓂ ᐃᓕᓐᓂᐊᖅᑎᓂᑦ ᐱᓕᕆᐊᕆᔭᖏᓐᓂᑦ.  

ᓇᓂᓯᓚᐅᖅᐳᒍᑦ ᐊᒥᓱᓂ ᐊᕐᓱᕈᕈᑎᖃᕋᓗᐊᖅᑎᓪᓗᒋᑦ ᐃᓕᓐᓂᐊᖅᑏᑦ ᓵᙵᔭᖏᓐᓂ, 
ᐃᓕᓐᓂᐊᕐᓂᓕᕆᔨᒃᑯᑦ ᐸᕐᓇᒍᑎᖃᓚᐅᙱᓚᑦ ᓇᓗᓇᐃᖅᓯᔪᒥᒃ ᖃᓄᐃᓕᐅᕐᓂᐅᓂᐊᖅᑐᓄᑦ ᐊᒻᒪ 
ᐊᓯᖏᓐᓂ ᐱᓕᕆᖃᑎᒋᔭᐅᔪᓂ ᐱᓕᕆᔪᓐᓇᕐᓂᖏᓐᓂ ᐃᑲᔪᕐᓂᕐᒧᑦ ᐃᓕᓐᓂᐊᖅᑎᓂᑦ ᐃᓱᓕᑦᑎᓂᖏᓐᓂ 
ᐊᒻᒪ ᓅᓐᓂᖏᓐᓄᑦ ᖁᑦᑎᒃᑐᒥ ᐃᓕᓐᓂᐊᕐᕕᖕᓄᑦ. ᓱᓕᒃᑲᓐᓂᖅ, ᐊᒃᓱᕈᕐᓂᖃᕋᓗᐊᖅᑎᓪᓗᒋᑦ 
ᐃᖅᑲᓇᐃᔮᖃᖅᑎᑦᑎᓂᕐᓄᑦ ᐊᒻᒪ ᐱᓯᒪᑦᑏᓐᓇᕐᓂᕐᒥ ᐃᖅᑲᓇᐃᔭᖅᑎᓂᑦ, ᐃᓕᓐᓂᐊᕐᓂᓕᕆᔨᒃᑯᑦ 
ᐃᖅᑲᓇᐃᔭᖅᓯᐅᖅᑎᑦᑎᓂᕐᒥ ᐊᒻᒪ ᐸᐸᑦᑏᓐᓇᕐᓂᕐᒧᑦ ᐸᕐᓇᐅᑎᖃᓚᐅᙱᓚᑦ ᑭᐅᓂᕐᒧᑦ 
ᐃᖅᑲᓇᐃᔭᖅᑎᖁᑎᒋᔭᐅᔪᓄᑦ ᐱᔭᕆᐊᓕᖏᓐᓄᑦ.  

ᓇᓂᓯᓚᐅᖅᐳᖅ ᐃᓐᓇᕐᓂ ᐃᓕᑦᑎᔨᐅᔪᑦ ᓵᙵᓂᖃᖃᑕᐅᓂᖏᓐᓂ ᐊᒡᕕᐊᕈᑕᐅᔪᓂ 
ᐅᖓᕙᕆᐊᖅᓯᓂᖏᓐᓄᑦ ᐃᓕᓐᓂᐊᕐᓂᖓᓐᓂ. ᓲᕐᓗ, ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ 
ᐊᑐᐃᓐᓇᖃᖅᑎᑦᑎᓚᐅᙱᓚᑦ ᐃᓐᓇᕐᓄᑦ ᐃᓕᓐᓂᐊᕐᓂᑐᐃᓐᓇᐅᔪᒧᑦ ᐱᓕᕆᐊᖑᔪᒥ ᐃᓐᓇᕐᓂ 
ᐃᓕᑦᑎᔨᐅᔪᓄᑦ ᐱᕙᓪᓕᐊᑎᑦᑎᔪᒪᓚᐅᖅᑐᓄᑦ ᑎᑎᕋᕈᓐᓇᕐᓂᕐᒧᑦ ᐅᖃᓕᒫᕈᓐᓇᕐᓂᖏᓐᓂᓪᓗ ᐊᒻᒪ 
ᐃᓕᓐᓂᐊᕐᓂᕐᒧᑦ ᐊᔪᙱᓐᓂᖏᓐᓂᑦ ᑕᒪᕐᒥᒐᓚᖕᓂ ᓄᓇᕘᑉ ᓄᓇᓕᖏᓐᓂ. ᐃᓐᓇᕐᓂ ᐃᓕᑦᑎᔨᐅᔪᓄᑦ 
ᐊᒃᓱᕈᕐᓂᖃᖃᑦᑕᓚᐅᕆᕗᑦ ᐊᑐᐃᓐᓇᖃᕐᓂᕐᒥ ᓄᓇᕗᒻᒥ ᖃᕋᓴᐅᔭᑎᒍᑦ ᐃᓐᓇᕐᓄᑦ ᖁᑦᑎᒃᑐᒥ 
ᐃᓕᓐᓂᐊᕐᕕᖕᒥ ᐱᓕᕆᐊᖑᔪᒥ, ᐊᒻᒪ ᐊᖏᖅᑕᐅᒐᒥᒃ ᐱᓕᕆᐊᖑᔪᒧᑦ, ᐱᓂᖏᓐᓂ ᓈᒻᒪᒃᑐᓂ 
ᓇᐃᓴᐅᑎᖃᕐᓂᐅᔪᓄᑦ ᐱᓂᖏᓐᓄᑦ ᖁᑦᑎᒃᑐᒥ ᐃᓕᓐᓂᐊᕐᕕᖕᒥ ᐃᓱᓕᑦᑎᓂᖏᓐᓄᑦ 
ᐊᑲᐅᙱᓕᐅᕈᑕᐅᒃᑲᓐᓂᓚᐅᖅᐳᖅ. ᐱᑕᖃᙱᓗᐊᕐᓂᖓᓂ ᐊᑐᐃᓐᓇᖃᕐᓂᕐᒧᑦ ᐃᓐᓇᕐᓄᑦ 
ᐃᓕᓐᓂᐊᕐᓂᑐᐃᓐᓇᐅᔪᒧᑦ ᓄᖅᑲᖅᑎᑦᑎᔪᓐᓇᖅᐳᖅ ᐃᓕᑦᑎᔨᐅᔪᓂ ᐱᓂᖏᓐᓂ ᖁᑦᑎᒃᑐᒥ 
ᐃᓕᓐᓂᐊᕐᕕᖕᒥ ᐃᓱᓕᑦᑎᓂᐅᔪᒧᑦ ᐃᓯᕈᓐᓇᕐᓂᕐᒧᑦ ᐃᖅᑲᓇᐃᔮᖑᓂᐅᔪᓄᑦ ᐊᒻᒪᓗ ᐊᓯᖏᓐᓄᑦ 
ᖁᑦᑎᖕᓂᖅᓴᒧᑦ−ᐃᓕᓐᓂᐊᕐᕕᓄᑦ ᐱᓕᕆᐊᖑᔪᓄᑦ, ᐃᓚᖃᖅᑐᒥ ᐊᑐᐃᓐᓇᐅᑎᑕᐅᔪᓄᑦ ᓯᓚᑦᑐᖅᓴᕐᕕᖕᒧᑦ.  

ᐊᓯᐊᒎᖅᑐᒥ, ᓯᓚᑦᑐᖅᓴᕐᕕᒃ ᐊᑐᐃᓐᓇᖃᖅᑎᑦᑎᓚᐅᖅᐳᑦ ᐱᔭᕆᐊᖃᓪᓚᕆᒃᑐᓂ ᐊᔪᙱᓐᓂᐅᔪᓄᑦ, 
ᐸᕐᓇᐃᓲᖑᔪᒥ ᐃᓕᑦᑎᔨᐅᔪᓂ ᐃᓚᖓᒍᑦ−ᐊᔪᙱᓐᓂᐅᔪᓄᑦ ᐃᖅᑲᓇᐃᔮᖑᔪᓄᑦ, ᐱᑕᖃᒐᔪᖕᓂᖅᓴᐅᓪᓗᑎᒃ 
ᐊᒻᒪᓗ ᐅᓄᕐᓂᖅᓴᐅᔪᓂ ᓄᓇᓕᖕᓂᑦ.  

ᐅᖃᐅᓯᐅᓪᓗᓂ ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᖕᒧᑦ, ᐊᒥᓱᓂ ᑐᒃᓯᕋᖅᑐᓄᑦ ᐱᔭᕆᐊᖃᓚᐅᖅᐳᑦ 
ᐃᓕᓐᓂᐊᕐᓂᕐᒧᑦ ᖁᕝᕙᕆᐊᒃᑲᓐᓂᕐᓂᐅᔪᓂ ᐃᓚᐅᖃᑕᐅᔪᓐᓇᕐᓂᕐᒧᑦ ᐱᓕᕆᐊᖑᔪᓂᑦ. ᓇᓂᓯᓚᐅᖅᐳᒍᑦ 
ᓯᓚᑦᑐᖅᓴᕐᕕᒃ ᐊᑐᐃᓐᓇᖃᖅᑎᑦᑎᓂᖏᓐᓂ ᐸᕐᓇᐃᕙᓪᓕᐊᓂᐅᔪᓄᑦ ᐱᓕᕆᐊᖑᔪᓂ, ᑭᓯᐊᓂ 
ᑮᓇᐅᔭᖃᖅᑎᑕᐅᓂᖓᓄᑦ ᓄᖅᑲᖅᑎᑦᑎᓯᒪᔪᓄᑦ, ᐊᑐᐃᓐᓇᐅᑐᐃᓐᓇᓚᐅᖅᐳᑦ ᖃᔅᓯᐊᕐᔪᖕᓂ ᓄᓇᓕᐅᔪᓂᑦ. 
ᑕᐃᒪᐃᓐᓂᖓᓄᑦ, ᐊᒥᓱᑦ ᐃᓐᓇᕐᓂ ᐃᓕᑦᑎᔨᐅᔪᑦ ᕿᒪᒃᓯᔭᕆᐊᖃᕋᔭᖅᐳᑦ ᓄᓇᓕᖏᓐᓂ 
ᐊᑐᐃᓐᓇᖃᕐᓂᕐᒧᑦ ᐅᑯᓂᖓ ᐱᓕᕆᐊᖑᔪᓄᑦ. 

ᐃᓕᑦᑎᔨᐅᔪᑦ ᐱᓕᕆᔪᓂ ᐅᑯᓂᖓ ᐱᓕᕆᐊᖑᔪᓂ ᐱᔪᓐᓇᖅᐳᑦ ᑮᓇᐅᔭᑎᒍᑦ ᐃᑲᔪᖅᓯᖅᑕᐅᓂᖏᓐᓄᑦ, 
ᑭᓯᐊᓂ, ᐃᑲᔪᖅᓱᐃᓂᖅ ᐊᑭᓖᓲᖑᙱᓚᖅ ᐊᑭᓕᒐᒃᓴᐅᓇᔭᖅᑐᓂ ᐸᖅᑭᔭᖏᓐᓄᑦ. ᓇᓂᓯᓚᐅᕆᕗᒍᑦ 
ᑮᓇᐅᔭᑎᒍᑦ ᐃᑲᔪᖅᓱᐃᓂᖅ ᐊᑐᐃᓐᓇᐅᓚᐅᙱᓚᖅ ᐃᓐᓇᕐᓄᑦ ᐱᓕᕆᔪᓄᑦ ᖁᑦᑎᒃᑐᒥ ᐃᓕᓐᓂᐊᕐᕕᖕᒥ 



ᐃᓕᓐᓂᐊᕐᓂᐅᔪᓄᑦ, ᐃᓕᑦᑎᔨᐅᔪᓄᑦ ᐱᓕᕆᔪᓂᑦ ᑕᒪᕐᒥᒐᓚᒃ ᐃᓐᓇᕐᓄᑦ ᐃᓕᓐᓂᐊᕐᓂᑐᐃᓐᓇᐅᔪᒧᑦ 
ᐃᓕᓐᓂᐊᕐᓂᐅᔪᓄᑦ, ᐃᓕᑦᑎᔨᐅᔪᓄᑦ ᐃᓕᓐᓂᐊᖅᑐᓂ ᐅᓪᓘᑉ ᐃᓚᐃᓐᓇᖓᓂ. ᐅᓇ 
ᑭᒡᓕᖃᖅᑎᑕᐅᓂᐅᔪᖅ ᐊᑐᐃᓐᓇᖃᕐᓂᕐᒥ ᑮᓇᐅᔭᑎᒍᑦ ᐃᑲᔪᖅᓯᖅᑕᐅᓂᖓᓄᑦ 
ᐊᒡᕕᐊᕈᑎᒃᑲᓐᓂᐅᔪᓐᓇᖅᐳᖅ ᐃᓐᓇᕐᓄᑦ ᐃᓕᑦᑎᔨᐅᔪᓄᑦ ᐱᔭᕇᖅᓯᔪᒪᔪᓄᑦ ᐃᓕᓐᓂᐊᕐᓂᖓᓐᓂ. 

ᐱᒻᒪᕆᐅᕗᖅ ᐃᓕᓐᓂᐊᕐᓂᓕᕆᔨᒃᑯᑦ, ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ, ᐊᒻᒪᓗ ᐃᓚᒌᓄᑦ 
ᐱᔨᑦᑎᕋᖅᑎᒃᑯᓐᓄᑦ ᐱᓕᕆᖃᑎᒌᖕᓂᖏᓐᓄᑦ ᖄᖏᖅᓯᓂᕐᒥ ᐃᓚᑰᓂᐅᔪᓄᑦ ᐊᒻᒪ ᐊᒡᕕᐊᕈᑕᐅᔪᓄᑦ 
ᐅᔾᔨᕆᔭᑦᑎᓐᓂ ᑮᓇᐅᔭᓂᒃ ᖃᐅᔨᓴᖅᑕᐅᓂᖓᓄᑦ ᐃᑲᔪᕐᓂᕐᒧᑦ ᖁᑦᑎᒃᑐᒥ ᐃᓕᓐᓂᐊᕐᕕᖕᒥ 
ᐃᓕᓐᓂᐊᖅᑎᓂᑦ ᐊᒻᒪ ᐃᓐᓇᕐᓂ ᐃᓕᑦᑎᔨᐅᔪᓄᑦ ᐃᑲᔪᖅᓯᖅᑕᐅᓂᖏᓐᓂ ᐱᔭᕆᐊᓕᖕᓂ 
ᐱᓕᕆᑦᑎᐊᕈᓐᓇᕐᓂᕐᒧᑦ. 12−ᓂ ᐊᑐᓕᖁᔭᓕᐅᓚᐅᖅᐳᒍᑦ ᐱᖓᓱᓄᑦ ᑲᑐᔾᔨᖃᑎᒌᖑᔪᓄᑦ 
ᐃᓚᐅᖃᑕᐅᔪᓄᑦᑮᓇᐅᔭᓂᒃ ᖃᐅᔨᓴᖅᑕᐅᓂᖓᓄᑦ, ᐊᒻᒪ ᑕᒪᒃᑭᑦ ᐊᖏᖃᑎᖃᓚᐅᖅᐳᑦ 
ᐊᑐᓕᖁᓇᔭᖅᑕᑦᑎᓐᓂ. 

ᑕᒪᓐᓇ ᐃᓱᓕᑉᐳᖅ ᒪᑐᐃᖅᓯᓂᕐᒧᑦ ᐅᖃᐅᓯᒃᓴᓕᐊᓐᓄᑦ. ᖁᕕᐊᑉᐳᖓ ᑭᐅᓂᕐᒧᑦ ᐊᐱᖅᑯᑎᒋᔭᔅᓯᓐᓂ. 


